
BANKLARDA STRESS-TEST 
ASOSIDA ESG-RISKLARNI 
BAHOLASH

ORCID: 0000-0002-4892-9922

Nilufar Sharipova
PhD, Toshkent davlat iqtisodiyot universiteti
“Bank hisobi va auditi” kafedrasi dotsenti

Annotatsiya: Moliya tizimi, ayniqsa, tijorat banklarining barqarorligi dolzarb masalalardan bo‘lib hisoblanadi. Banklarning 
turli risklarini xedjirlashda stress-test usulidan foydalanish bank moliyaviy barqarorligi holati tahlilida keng qo‘llaniladi. 
Maqolada stress-testlarning banklarda ESG-risklarni baholashda qo‘llanilishi nazariy jihatlari o‘rganilgan hamda tegishli 
xulosalar keltirilgan.

Kalit so‘zlar: tijorat banklari, moliyaviy barqarorlik, stress-test, ESG-risklarni boshqarish.
Abstract: The financial system, especially the stability of commercial banks, is one of the most urgent issues.The use of 
the stress testing method in hedging various risks of banks is widely used in analyzing the financial stability of banks. 
The article discusses the theoretical aspects of using stress tests to assess banks’ ESG risks and draws corresponding 
conclusions.

Key words: commercial banks, financial stability, stress testing, ESG-risk management.
Аннотация: Финансовая система, особенно устойчивость коммерческих банков, является одним из актуальных 
вопросов.Применение метода стресс-тестирования при хеджировании различных рисков банков широко при-
меняется при анализе состояния финансовой устойчивости банков. В статье рассматриваются теоретические 
аспекты использования стресс-тестов для оценки ESG-рисков банков и делаются соответствующие выводы.

Ключевые слова: коммерческие банки, финансовая стабильность, стресс-тестирование, управление ESG-ри-
сками.

K I R I S H
Bank tizimining bozor agentlari moliyaviy holatiga ta’sir qiluvchi turli salbiy jarayonlar va shok holatlariga 

nisbatan barqarorligi iqtisodiy xavfsizlikning muhim sharti bo‘lib hisoblanadi. Bank tizimi moliyaviy barqarorligini 
ta’minlash va monitoring funksiyasi 1974-yilda tashkil qilingan Bank nazorati bo‘yicha Bazel qo‘mitasining tav-
siyalariga asosan, Markaziy banklar tomonidan amalga oshiriladi.

Bazel qo‘mitasi banklar faoliyatida duch kelishi mumkin bo‘lgan to‘rt kategoriyadagi risk turlarini belgilab 
bergan:

● kredit riski (qarzdorlarning shartnomada belgilangan majburiyatlarini belgilangan shartlar asosida bajar-
masligi bilan bog‘liq);

● bozor riski (bozor narxlarining o‘zgarishi bilan bog‘liq yo‘qotishlar);

● likvidlilik riski (bankning passivlar kamayishi va aktivlar o‘sishini moliyalashtirishni samarali boshqara 
olmasligi bilan bog‘liq risklar);

● operatsion risk (ichki jarayonlar yoki tizimdagi uzilishlar, xodimlarning o‘z vazifalarini to‘laqonli bajara 
olmasligi yoki tashqi ta’sirlar ostidagi yo‘qotishlar).

ESG omillar hamda iqlim o‘zgarishining sezilarli ta’siri ortishi natijasida xalqaro amaliyotda ESG sohasi-
dagi risklarni integratsiya qilish masalalariga alohida e’tibor qaratilmoqda. Ekologik, ijtimoiy va boshqaruv (envi-
ronmental, social, and governance) risklar bo‘yicha omillarni banklar turli bank risklarini hisobga olish hamda 
strategik rejalashtirish jarayonlarida hisobga olishlari zaruriyatga aylanmoqda.

T A D Q I Q O T  M E T O D O L O G I YA S I
Tadqiqot ishini bajarishda kuzatish, ma’lumotlarni yig‘ish, umumlashtirish, taqqoslash, mahalliy va xorijiy 

olimlarning banklarda stress-test qo‘llanilishi, risklarni baholash bo‘yicha iqtisodiy qarashlari, sohadagi mua-
mmolar va ularning yechimlari bo‘yicha izlanishlari hamda sohaga doir qonuniy va me’yoriy-huquqiy hujjatlar 
o‘rganilib, xulosa va takliflar ishlab chiqildi.

T A H L I L  V A  N A T I J A L A R
Yevropa bank boshqaruvi tomonidan 2019-yilda chop etilgan barqaror moliyalashtirish bo‘yicha harakatlar 

rejasida ESG-risklarni baholash bo‘yicha to‘liq yondashuv, risklarni boshqarish, ma’lumotlarni oshkor qilish, 
stress test va ssenar tahlilni amalga oshirish bo‘yicha to‘liq dastur taqdim etildi. Ushbu hujjatda bank oper-
atsiyalarida ESG-risklarni hisobga olish qat’iy tavsiya etiladi. Bank operatsiyalarini amalga oshirishda asosiy 
masalalar bo‘lib quyidagilar hisoblanadi:

■ ESG-risklarni ssenar tahlil hamda stress-testni amalga oshirishda qo‘llash;

■ ESG sohasidagi risklarni kredit anderraytingi jarayonlariga integratsiya qilish. ESG sohasidagi risklarni 
aniqlashda hali aniq bir standartlarning mavjud emasligi ushbu jarayonlarni murakkablashtiradi. Banklar 
tomonidan bu kabi risklarni boshqarish ko‘proq sifat tahlilini amalga oshirishni talab qiladi.

ESG-risklarni xalqaro amaliyotda integratsiya qilinishida quyidagi qiyinchiliklar yuzaga keladi:

■ Qonunchilik sohasida umumiy qoidalarning mavjud emaslgi banklar o‘z ESG-risklarini boshqarish 
jarayonida kelajakdagi o‘zgarishlarni prognoz qilishda moslashuvchanlikka aohlohida e’tibor qaratish-
larini talab qiladi;

■ ESG sohasidagi risklar o‘zaro hamda boshqa turdagi risklar bilan o‘zaro aloqadorlikda bo‘lgani sababli 
banklarda risklarni boshqarishning butun tizimiga o‘zgartirishlar kiritilishi talab qilinadi;

■ ESG sohasidagi risklar massshtabiga siyosiy qarashlar, ommaviy axborot vositalari hamda jamoatchilik 
fikri ham ta’sir ko‘rsatgani sababli bunday risklarni boshqarishda moslashuvchanlik asosiy o‘rinni egal-
laydi;

■ ESG sohasidagi risklarni qoplash uchun kapitalga talablar bo‘yicha normativ aktlarga majburiy talablar 
kiritilishi masalasi ko‘rib chiqilishi lozim bo‘ladi.

Banklar tomonidan ESG-risklarni to‘g‘ri boshqarish banklar mahsuloti nuqtai-nazaridan ham, moliyalasht-
irish nuqtai-nazaridan ham bank rentabelligini oshirishga xizmat qiladi. Oxirgi yillarda butun dunyoda anomal 
tabiat hodisalarining ko‘payishi zamonaviy iqtisodiyotni izdan chiqaruvchi omillarni keltirib chiqara boshladi. 
Iqtisodiy hamkorlik va rivojlanish tashkiloti agar iqlim o‘zgarishlari oqibatlarini yumshatish bo‘yicha chora-tad-
birlar amalga oshirilmasa, 2100-yilga kelib global yalpi ichki mahsulot 12 % ga kamayishini prognoz qilgan. 
Butunjahon iqtisodiy forumining 2020-yildagi Global risklar bo‘yicha dokladiga asosan, ekstremal ob-havo sha-
roitlari, iqlim o‘zgarishini yumshatish va unga moslasha olmaslik hamda tabiiy ofatlar eng ko‘p ehtimolli risklar 
hisoblanadi. Hujjatga asosan, bunday risklar firibgarlik riski va kiberhujumlar borasidagi global risklardan ko‘ra 
ehtimolligi yuqori risklar qatoriga kiritilgan. Iqlim ta’siri riski yuqori ehtimolli risk hisoblangani sababli uni baho-
lash zaruriyati yuzaga keladi.

Iqlim o‘zgarishi bilan bog‘liq moliyaviy risk bank moliyaviy barqarorligiga quyidagi risklar vositasida ta’sir 
qiladi:

■ Iqlim o‘zgarishi bilan yuzaga keladigan jismoniy risklar;

■ Past uglerodli yoqilg‘iga o‘tilishi bilan bog‘liq risklar;

■ Iqlimdagi o‘zgarishlar sababli zarar ko‘rgan subyektlarga kompensatsiyalar to‘lab berilishi bilan bog‘liq 
risklar.

Shu sababli iqlim o‘zgarishi bilan bog‘liq risklarni ssenar iqlim tahliliga kiritish lozim hisoblanadi.
ESG sohasidagi risklar bank amaliyotida qo‘llanilishi bo‘yicha xalqaro tajribani o‘rganadigan bo‘lsak, bu 

sohada Yevropa tajribasi e’tiborga molik. 2016-yilda Tizimli risklar bo‘yicha Yevropa kengashi “Juda kech, 
juda kutilmaganda: Past uglerodli iqtisodiyotga o‘tish va tizimli risk” nomli dokladni e’lon qiladi. Ushbu hujjatda 
uglerod stress-testi yuzaga kelgani, iqlim bilan bog‘liq tadqiqotlar o‘tkazilishi muhimligi ta’kidlanadi. Angliyada 
moliyaviy xizmatlarni tartibga soluvchi organ Prudensial tartibga solish boshqarmasi sug‘urta tashkilotlari va 
banklar uchun Buyuk Britaniya moliyaviy tizimining iqlim risklariga qarshi tura olishini tekshirish maqsadida 

sinov stress-testlari joriy qilinishini e’lon qilgan. 2020-yilda banklar uchun tadqiqot ssenariylari joriy qilingan. 
Iqlim risklarini modellashtirish 30 yil uchun amalga oshirilib, o‘z ichiga uch xil ssenariyni oladi va siyosiy vazi-
yatlar tezligiga bog‘liq (erta siyosat, kech siyosat, qo‘shimcha siyosiy ssenariylarsiz).

2019-yilda Fransiya markaziy banki (Banque de France) banklar va sug‘urta tashkilotlari uchun iqlim o‘zga-
rishi bo‘yicha stress-test o‘tkazishni boshlaganini ma’lum qiladi. Ushbu tadqiqotlarda 2025, 2030 va 2040-yillar 
uchun ko‘plab modellar shakllantirilgan. Ushbu tadqiqotlarda jismoniy risklar, o‘tish jarayoni bilan bog‘liq risklar 
turli geografik darajada ko‘rib chiqilgan.

Niderlandiya markaziy banki (De Nederlandsche Bank) energiya uzatish riski bo‘yicha stress-test amalga 
oshirib, niderland banklari, sug‘urta tashkilotlari hamda pension fondlariga bunday risk ta’siri mavjudligini tas-
diqlagan. Yevropa Markaziy banki raisi iqlim o‘zgarishlari oqibatlarini global darajada yumshatishda markaziy 
banklarning o‘rni muhimligini ta’kidlaydi.

Kanada markaziy banki 2019-yilda moliyaviy tizim tahlilida iqlim o‘zgarishini iqtisodiyotning asosiy mua-
mmolaridan biri sifatida baholaydi. Bank tizimi barqarorligini baholashda iqlim o‘zgsharishlari ta’sirini stress-test 
qo‘llash orqali amalga oshirishni joriy qiladi.

AQSH markaziy bank Federal rezerv tizimi iqlim o‘zgarishi pul-kredit siyosatini ishlab chiqishda qo‘llanil-
ishini belgilab qo‘ygan.

Stress-test usuli yordamida tahlil qilish bankka iqlim risklari natijasida yuzaga kelishi mumkin bo‘lgan 
xatarlarni prognoz qilishga yordam beradi. Banklar makroiqtisodiy va moliyaviy stress-testlashni iqlim kompo-
nenti bilan integratsiyalab, mavjud stress-test usulini qo‘llashlari mumkin.

1-rasm: Iqlim bilan bog‘liq stress-test bosqichlari

Yuqorida banklar tomonidan iqlim bilan bog‘liq stress-testni amalga oshirishning zarur bosqichlari aks 
ettirilgan. Birinchi bosqichda portfel tahlilini amalga oshirish zarur bo‘lib, bu tahlil mavjud aktivlar portfelini 
maxsus sektorlar bo‘yicha taqsimlangan tahlilini amalga oshirishni ko‘zda tutadi. Chunki aktivlar portfelining 
geografik taqsimlanishini baholash muhim hisoblanadi. Keyingi bosqichda ssenariy tanlanib, turli iqlim ssenari-
ylarini modellashtirish uchun turli sohalarni iqtisodiyot bilan o‘zaro aloqasini ifodalovchi ma’qul yo‘nalish qabul 
qilinadi.

Stress-test mikrodarajada, ya’ni ma’lum bir bank misolida yoki makrodarajada to‘liq bank tizimi uchun 
amalga oshirilishi mumkin. Bunday stress-testlarni amalga oshirish inqirozni boshqarishda samarali vosita 
bo‘lib hisoblanadi. Makrotestlarning afzalligi shundaki, bunday stress-testlarni amalga oshirishda turli man-
faatdor subyektlar, jumladan, banklar, nazorat organlari, markaziy bank, aholining turli pozitsiyalari hisobga 
olinadi. Makrotestlarda kredit portfeli sifatining hisobga olinmasligi kutilayotgan yo‘qotishlarni qamrab olol-
masligi ehtimolini yuzaga keltiradi.

Ushbu kamchiliklarni bartaraf qilish maqsadida tadqiqot jarayonida ssenariy tahlili asosida kredit riskini 
makrostresstestlashning markazlashmagan modelini qo‘llash maqsadga muvofiqdir. Model ikki blokni o‘z ichiga 
oladi: makro va mikroiqtisodiy bloklar. Makroiqtisodiy blok alohida makroiqtisodiy o‘zgaruvchilar orasida o‘zaro 
aloqadorlikni baholash uchun muammoli davomli ssenariylardan iborat bo‘ladi. Mikroiqtisodiy blok kreditlar 
sifatining makroiqtisodiy sharoitlarga sezuvchanligini dinamik ekonometrik modellar yordamida baholashga 
asoslanadi.

X U L O S A  V A  T A K L I F L A R
Yuqoridagilardan xulosa qilib aytish mumkinki, bank tizimi iqtisodiyotning yetakchi tarmog‘i ekanligini 

hisobga olgan holda, turli salbiy ta’sirlar hisobiga yuzaga keladigan inqiroz holatlarining oldini olish maqsadida 
samarali stress-testlar mexanizmidan foydalanish kerak.

Stress-test risklarni boshqarish vositasi sifatida, bozor, foiz stavkalari, valyuta almashuv kursi, kredit risk-
lari, likvidlilik risklarining turli salbiy ssenariylarida yuzaga kelishi mumkin bo‘lgan barcha ssenariylarda bank 
tizimining bunday risklarga chidamliligini tahlil qilishga yordam beradi. ESG-risklar bank risklari sohasida yangi 
yo‘nalish hisoblanib, mamlakat milliy bank tizimida bunday risklarni baholashning stress-test metodologiyasini 
ishlab chiqish va amaliyotga joriy qilish banklarning moliyaviy barqarorligini mustahkamlashga hamda iqlim 
o‘zgarishlarining salbiy ta’sirlari yuzaga kelishining oldini olishga xizmat qiladi.

